
01 Maart 2026 -Dankie HERE vir elke nuwe dag wat U my 
skenk

-Dankie dat U, U ENIGSTE SEUN 

gestuur het om vir my aan ‘n houtkruis te 
sterf

-Dankie HERE dat ek kan sit, opstaan, loop, 
lag, ruik, hoor, proe & omgee & dankie 
HERE dat U altyd saam met my die pad 
loop!

-Dankie my GOD vir elke gebed wat gebid 
word & vir elke gebed wat U verhoor. 
Dankie dat U ons hand nooit sal los nie. 

- Dankie vir U wondergroot genade…

- HERE, ek het U lief! AMEN

-Bid vir Radiokansel & al die ander radiostasies wat SY Naam groot maak
-Bid vir Vaalpark gemeente se werksaamhede en elkeen wat ook leiding neem in die gemeente

“Kan ek jou teekoppie lees?” vra ‘n tannie my eendag uit die bloute. “Hoe

bedoel Tannie?” wou ek dadelik weet. “Die teeblare onder in die koppie

vertel jou toekoms,” sê sy. Toe sluk ek my hele toekoms net daar in van

pure skrik. Miskien is dit hoekom ek steeds nie tee se vernaamste

bewonderaar is nie. Ek wil darem nie elke slag met sulke “feite” op die

bodem van elke liewe teekoppie gekonfronteer word nie.

Dit lyk my mense sal enigiets doen om die toekoms te ken en voorspel. Nie

eens gelowiges ontsnap van sulke dinge nie. Wie weet hoeveel keer het

ons nie in 2025 deurgeloop onder “profete” wat presies weet hoe die wêreld

se toekoms gaan afspeel, of wanneer een of ander wegraping gaan

plaasvind nie. Daarom troos dit my om te weet dat slegs God die toekoms

ken. Die toekoms is Syne. Ek hoef nie my kop hieroor te breek nie.

Baie mense is behep met die toekoms omdat hulle blindelings in die noodlot

glo. “Alles gebeur met ’n rede” is hulle mantra. Dit onthef hulle van enige

aanspreeklikheid. “Wat moet gebeur, sal gebeur.” So glo hulle.

Genadiglik giet God nie alles in die toekoms in sulke lewelose sement nie.

In Jeremia 18 sê die Here byvoorbeeld dat Hy nog besig is om planne te

maak. Dis nog nie afgehandel nie. As Israel hulle bekeer, sal God Sy planne

aanpas. Nee, God is nie wispelturig nie. Sy toekomsplanne is altyd in lyn

met wie Hyself is. Hy is Immanuel. God is by ons. Daarom is die toekoms

nooit onseker nie. Ons kan God regtig hiermee vertrou. Intussen leef ons

elke dag tot Sy eer.

